
27

Cosci dixeiva Opai, ciù pe gioxia

Che pe zelo de fâ a voentæ do Çê,

Perch’ô s’ëa accorto ben da scimpatia,

Che Gadisa a l’aveiva pe-ô foestê,

E ô veddeiva mainvio, che uña[1] che ûnia

A doveiva êse in matrimonio a lê

(Do cacico adempindose e promisse)

Forse troppo per lê a s’intenerisse.

Ma ô cacico, quantunque in punto fede

Poco credulo e poco scrupoloso,

A-e vive instanze ô fu costreito a cede

Do ministro do cûlto religioso

Pe-a politica propria a chi presciede

A un popolasso feo e superstizioso;

Scicchè senza ritardo e senza ostacolo,

Allôa s’andava a consultâ l’oracolo.

Gh’ëa vixin a-ô villaggio uña foresta:

Dove gh’ëa a statua de Maboia in legno,

Chi aveiva un brasso rotto e meza testa:

Lê a so voentæ a-ô ministro con ûn segno

Da lê inteiso ô façeiva manifesta:

O volgo che d’intendilo ô l’ëa indegno

In sciä ciassa vixiña, rasa a posta

D’erboi, ô l’aspëtava pe-a risposta.



30

O sacerdote in breve ô se mostrava,

E con gesti e esprescioîn teatrali e finte

A so peña o a so gioia ô l’esternava:

Poi con parole enfatiche e distinte

A-ô popolo l’oracolo ô spiegava,

O quæ senza aveî visto e inteiso ninte

Informôu da risposta de Maboia

Lûi de lûtto ô l’alzava, o crii de gioia.







	↑ Foscia da prononçiâ /'køŋŋa/ ciutosto che /'kyŋŋa/ (G. Musso)

